
পদঃ-






কৃষ্ণৰ চৰণে হৈবে যিমতে ভকতি,

শুনা সাবধানে তাক থিৰ কৰি মতি।

বিষ্ণু ভকতৰ সঙ্গ লৈবে প্ৰথমত,

গুৰু মানি শুশ্ৰষা কৰিবে ভালমত॥

লৈব উপদেশ মাধৱক আৰাধিব,

যতেক সুকৃতিমানে কৃষ্ণতে অপিব।

কৃষ্ণৰ চৰণ চিন্তিবেক হৃদয়ত।

আছন্ত ঈশ্বৰ কৃষ্ণ সমস্তে ভূতত॥

হেনজানি প্ৰাণাধিক কৰিবে সতকাৰ,

তেবেসে কৃষ্ণত ৰতি বাঢ়িব তোমাৰ।

কৃষ্ণ কথা শ্ৰৱণত শুদ্ধ হৈবে মন,

সৰ্ব্বদায়ে কৰিব কৃষ্ণৰ কীৰ্ত্তন।।

কৃষ্ণ কথা শ্ৰৱণত নাহিকে প্ৰয়াস,

আপুনি লৈৱন্ত হৰি হৃদয়ত বাস।

আপুনি ঈশ্বৰ সাক্ষী কৃষ্ণ কৃপাময়,

তাঙ্ক এৰি সামান্যক সেৱে দুৰাশয়॥

ধন জন প্ৰাণ পুত্ৰ সবে পৰিবাৰ,

সমস্তে অবন্ত অনুমাত্ৰ নুহি সাৰ॥

হেন অনুমানি মাধৱতে কৰা ৰতি,

কৃষ্ণ গুণ নামে ইহ পৰলোক গতি॥

